
ᓇᓗᓇᐃᖅᓯᔾᔪᑎᑦ ᑎᑎᖅᑲᑦ 
 

ᐱᓕᕆᐊᒃᓴᖏᑦ ᑲᑎᒪᕐᔪᐊᕐᕕᖕᒥ ᐃᖅᑲᓇᐃᔭᖅᑎᑦ 
 
 

ᑲᑎᒪᕐᔪᐊᖅᑎᓪᓗᒋᑦ ᒪᓕᒐᓕᐅᖅᑎᑦ ᑲᑎᒪᔨᖏᑦ, ᐅᓄᑲᓚᒃᑐᓂᒃ ᐃᖅᑲᓇᐃᔭᖅᑎᑦ ᐃᓂᒋᔭᖏᓐᓂᑦ 
ᐱᔨᑦᓯᖅᑕᐅᖃᑦᑕᖅᐳᑦ ᐅᖃᖅᑎᒧᑦ, ᑲᑎᒪᔨᐅᖃᑕᐅᔪᓄᑦ ᐊᒻᒪ ᐃᖅᑲᓇᐃᔭᖅᑎᖏᓐᓄᑦ ᒪᓕᒐᓕᐅᕐᕕᖕᒥ. 
 
 
ᐃᖅᓱᒃᑎ 
 
ᐃᓂᒋᔭᖓ ᐃᖅᓱᒃᑎᐅᑉ ᑎᑎᖅᑲᑎᒍᑦ ᓇᓗᓇᐃᖅᑕᐅᓯᒪᕗᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᐊᒻᒪ ᐊᐅᓚᑦᑎᔨᑦ 
ᑲᑎᒪᔨᖏᑕ ᐱᖁᔭᕐᔪᐊᖓᓂ. ᐱᒻᒪᕆᐅᓪᓗᓂ, ᑭᓯᐊᓂᓕ ᓇᓗᓇᐃᒃᑯᑕᐅᓪᓗᓂ ᐃᖅᑲᓇᐃᔮᖑᕗᑦ, 
ᐊᐅᓚᑦᑎᓪᓗᐊᑕᖅᑐᖅ ᓴᐳᒻᒥᒡᓯᕐᓂᕐᒥᒃ ᑲᑎᒪᕐᔪᐊᕐᕕᖓᓐᓂᒃ ᒪᓕᒐᓕᐅᖅᑎᑦ ᐊᒻᒪ ᓴᐳᒻᒥᒡᓯᖅᑎᐅᓪᓗᓂ 
ᒪᓕᒐᓕᐅᖅᑎᓂᒃ ᑲᑎᒪᕐᔪᐊᖅᑎᓪᓗᒋᑦ. 
 
ᐱᒋᐊᕐᓂᖓᓂ ᐊᑐᓂ ᐅᓪᓗᕐᓂ ᑲᑎᒪᕐᔪᐊᖅᑎᓪᓗᒋᑦ, ᑖᓐᓇ ᐃᖅᓱᖅᑎ ᐊᒡᔭᖅᓯᖃᑦᑕᖅᐳᖅ ᐃᖅᓱᒐᒥᓂᒃ 
ᖃᐅᑕᒫᓐ ᑲᑎᒪᒋᐊᓕᖅᑎᓪᓗᒋᑦ, ᐃᓕᓪᓗᒍ ᓯᕗᕐᖓᓄᑦ ᐅᖃᖅᑎᐅᑉ ᐊᒻᒪ ᒪᓕᒐᓕᐅᕐᕕᖕᒥ 
ᐃᖅᑲᓇᐃᔭᖅᑎᖏᑕ.  ᑖᓐᓇ ᐃᖅᓱᒃᑎᐅᔪᖅ ᐱᓕᕆᐊᒃᓴᖃᖅᐳᖅ ᒥᐊᓂᖅᓯᓂᕐᒥᒃ ᐃᖅᓱᒐᖓ 
ᐃᓂᒋᔭᕆᐊᖃᖅᑕᖓᓄᑦ ᐃᓕᖃᑦᑕᕐᖢᓂᐅᒃ ᒪᓕᒡᓗᒍ ᒪᓕᒐᓕᐅᕐᕕᖕᒥ ᐅᖃᖅᑎᖃᕐᓗᑎᒃ ᑲᑎᒪᕐᔪᐊᖅᑎᓪᓗᒋᑦ 
ᐅᕝᕙᓗ ᑲᑎᒪᑐᐃᓐᓇᖅᑎᓪᓗᒋᑦ.  ᑖᓐᓇ ᐃᖅᓱᖅᑎ ᐃᓯᖅᑎᑦᑎᔨᐅᕗᖅ ᐊᒻᒪ ᐊᓂᑎᑦᑎᔨᐅᕗᖅ 
ᐅᖃᓪᓚᒋᐊᖅᑐᖅᓯᒪᔪᓂᒃ ᐃᒃᓯᕙᐅᑕᕆᓂᐊᖅᑕᖏᓐᓄᓪᓗ ᓇᓗᓇᐃᖅᓯᕕᒋᖃᑦᑕᖅᑕᖏᑦ ᐅᖃᓪᓚᒋᐊᖅᑐᖅᓯᒪᔪᑦ 
ᒪᓕᒐᓕᐅᕐᕕᖕᒧᑦ ᐃᖏᕝᕕᒋᕙᒃᑕᖓᓐᓄᑦ. 
 
ᑕᐃᒪᓕ ᐸᒡᕕᓴᐃᔪᖃᕐᓂᖅᐸᑦ ᐳᓛᕆᐊᖅᓯᒪᔪᒥᒃ ᒪᓕᒐᓕᐅᕐᕕᖕᒧᑦ, ᑖᓐᓇ ᐃᖅᓱᒃᑎᐅᔪᖅ ᓂᕆᐅᒡᕕᐅᕗᖅ 
ᖃᓄᐃᓕᒋᐊᕐᓂᐊᕐᓂᖓᓂᒃ.  ᑕᐃᒪᓕ ᐅᖃᖅᑎᐅᔪᖅ ᑕᐃᓯᓐᓂᖅᐸᑦ ᒪᓕᒐᓕᐅᖅᑎᐅᑉ ᐊᑎᖓᓂᒃ ᐊᒻᒪ 
ᐊᓂᑎᑦᑎᔭᕆᐊᖃᕐᓂᖅᐸᑦ ᑲᑎᒪᔪᓂᑦ ᐅᓪᓗᕐᒧᑦ ᒪᓕᒐᓕᐅᖅᑎᐅᖃᑕᐅᔪᒥᒃ, ᐃᖅᓱᒃᑎ ᑎᓕᔭᐅᒐᔭᖅᑐᖅ 
ᐊᓂᑎᑦᑎᖁᓪᓗᒍ ᒪᓕᒐᓕᐅᖅᑎᐅᖃᑕᐅᔪᒥᒃ ᑲᑎᒪᕐᔪᐊᕐᕕᖕᒥᑦ. 
 
ᑖᓐᓇ ᐃᓂᒋᔭᖓ ᐃᖅᓱᒃᑎᐅᑉ ᐃᓐᓄᒃᑕᐅᖃᑦᑕᖅᑐᖅ ᑲᑎᒪᕐᔪᐊᖅᑎᓪᓗᒋᑦ ᓂᕿᑦᑖᕐᖢᑎᒃ.  
ᒪᓕᒐᓕᐅᖅᑎᐅᖃᑕᐅᔪᑦ ᐱᕕᒃᓴᖃᖃᑦᑕᖅᐳᑦ ᓂᕈᐊᒐᒃᓴᓐᖑᖅᑎᑦᑎᓂᕐᒥᒃ ᓄᓇᖅᑲᑎᒋᔭᖓᓐᓂᑦ 
ᐃᖅᓱᖅᑎᒋᔭᐅᑲᐃᓐᓇᕐᓂᐊᖅᑐᒧᑦ.  ᐅᓄᖅᑐᐃᖅᓱᕐᖢᓂ ᐃᓐᓄᒃᑕᐅᖃᑦᑕᖅᑐᖅ ᑖᓐᓇ ᐃᖅᓱᒃᑎᐅᑉ ᐃᓂᖓ 
ᑲᓇᑕᒥ ᐅᓇᑕᖅᑐᒃᓴᓐᖑᐊᓄᑦ, ᐅᕝᕙᓘᓐᓃᑦ ᓄᓇᓕᖕᓂ ᐅᐱᒋᔭᐅᑦᑎᐊᖅᑐᓂᒃ ᐃᓐᓇᕐᓂᒃ.  ᑕᒪᕐᒥᒃ ᐊᖑᑎᑦ 
ᐊᕐᓇᓪᓗ ᐃᖅᓱᒃᑎᐅᖃᑦᑕᖅᓯᒪᕗᑦ ᓄᓇᕗᒥ.  
 
 
ᐱᔨᑲᑖᑦ 
 
ᐱᔨᑲᑖᑦ ᐱᔨᑦᓯᖃᑦᑕᖅᑐᑦ ᒪᓕᒐᓕᐅᕐᕕᖕᒥ ᐋᑦᑎᖃᑦᑕᕐᖢᑎᒃ ᑎᑎᖅᑲᓂᒃ ᐊᒻᒪ ᑐᓂᓯᐅᖅᑲᐃᖃᑦᑕᕐᖢᑎᒃ 
ᐃᒥᕐᒥᒃ ᐅᖃᖅᑎᒧᑦ, ᒪᓕᒐᓕᐅᖅᑎᐅᖃᑕᐅᔪᓄᑦ ᐊᒻᒪ ᒪᓕᒐᓕᐅᕐᕕᖕᒥ ᐃᖅᑲᓇᐃᔭᖅᑎᖏᓐᓄᑦ.  ᐱᔨᑲᑖᖑᔪᑦ 
ᐊᒡᔭᖅᓯᖃᑦᑕᕆᕗᑦ ᑎᑎᕋᖅᑕᖏᓐᓂᒃ ᒪᓕᖓᓕᐅᖅᑎᑦ ᐅᕝᕙᓗ ᑎᑎᖅᑲᓂᒃ ᐊᒡᔭᖅᓯᖃᑦᑕᕆᕗᑦ 

ᒪᓕᒐᓕᐅᕐᕕᑎᑦ ᑲᑎᒪᕐᔪᐊᕐᕕᐊᑕ ᓯᓚᑖᓄᑦ.  ᐃᑲᔪᖅᓯᖃᑦᑕᕐᒥᔪᑦ ᐃᖅᓱᒃᑎᒥᒃ ᒪᓕᒐᓕᐅᕐᕕᐅᑉ 
ᑲᑎᒪᕐᔪᐊᕐᕕᐊᑕ ᓇᑎᐊᓂ ᐱᓕᕆᐊᑦ ᐊᐅᓚᓂᖃᑦᑎᐊᖁᓪᓗᒋᑦ. 
 
ᐱᔨᑦᓯᖅᑎᒋᔭᐅᒐᔪᒃᐳᑦ ᐃᓕᓐᓂᐊᕐᕕᐊᓗᖕᒥ ᐃᓕᓐᓂᐊᖅᑎᐅᔪᑦ.  ᒪᓕᒐᓕᐅᕐᕕᐅᑉ ᐱᔨᑦᓯᖅᑎᖃᕐᓂᕐᒧᑦ 
ᐱᓕᕆᐊᖓᑦ ᐊᑐᖅᑕᐅᔪᓐᓇᖅᑐᖅ ᒪᓕᒐᓕᐅᖅᑎᐅᖃᑕᐅᔪᓄᑦ ᒪᒃᑯᒃᑐᓂᒃ ᓄᓇᓕᖁᑎᖏᓐᓂᓐᖔᖅᑐᓂᒃ 
ᐃᖃᓗᖕᓄᐊᕈᑕᐅᓪᓗᑎᒃ ᐃᖅᑲᓇᐃᔭᑲᐃᓐᓇᕐᓂᐊᕐᒪᑕ ᐱᔨᑦᓯᖅᑎᐅᓗᑎᒃ ᒪᓕᒐᓕᐅᖅᑎᑦ ᑲᑎᒪᕐᔪᐊᕐᓂᖏᓐᓂ. 
 


